
01 AI 阿姨有夠𠢕 
林虹妤 

聽講這幾年有一个足𠢕的阿姨，真正是衝甲掠袂牢，

佇咱的生活中嘛定定看會著伊，而且伊跤手猛醒、耐操好

用，做代誌閣無啥會重耽，會使講家家戶戶攏捌伊，猶毋

過你可能毋知影伊的名。這个轟動武林、驚動萬教的阿姨

到底是啥人咧？ 

原來逐家攏叫伊『AI』，嘛有人叫伊「人工智慧」，主

要就是予機器像人類仝款，會有自我思考佮學習的能力。

其實伊無性別，按呢是按怎我欲叫伊阿姨咧？因為頭先看

著這兩字，感覺佮咱臺羅拼音的「阿姨」閣真相 ，規氣

就共叫做「AI 阿姨」，嘛呼應人工智慧親像人仝款的感覺，

想想咧閣不止仔心適。 

人工智慧的意思聽著敢若真複雜，其實咱攏無發現，

這个 AI 阿姨早就用無仝款的形式佇咱的身軀邊出現矣，親

像掃塗跤機器人，抑是隨咻隨應的手機仔語音助理，遮的

攏是應用這个技術。以前有一支電視廣告講：「電腦嘛會揀

塗豆喔！」就是咧講伊厲害的分辨能力，毋管是傷細粒子、

歹看面的，若是拄著伊，全部攏會當共伊 giat-láu 捙畚斗，

真正做甲比人類閣較頂真閣幼路！ 

最近閣較𠢕的是，這个 AI 阿姨連講臺灣台語嘛會通呢！

若是拄著外國人講英語，透過伊的翻譯，嘛會當共英語翻

做臺灣台語，逐家就算語言袂通，若有伊的幫贊就任考不

倒！ 

猶毋過 AI 其實已經存在幾若十冬矣，是按怎這幾冬逐

家才愈來愈注重伊咧？這是因為伊的技術那來那進步，能

力嘛愈來愈強。上好的例就是 2023 年，佇瑞士舉辦全球第

一場的 AI 機器人記者會，有記者問機器人：「你敢有可能

會造反？」彼个機器人竟然參人仝款有表情佮情緒，馬上

就對記者反白睚。雖然干焦是簡單一个眼神，毋過這嘛代

表咱袂當無注重這个問題，若無是會林投葉拭尻川──去

倒裂。 

未來若是人工智慧愈來愈發展，雖罔咱的生活會加真

利便，不而過這嘛代表伊會愈來愈巧，甚至有可能最後想

欲取代人類。往過的電影嘛捌搬過這款劇情，這嘛是值得

咱全人類去思考的問題。  


